AWDURDOD Y PARC CENEDLAETHOL
28 Mawrth, 2012
Yn bresennol:
Y Cynghorydd JA Brinsden (Cadeirydd), 

Ms C Gwyther a Mrs G Hayward, Y Cynghorwyr JS Allen-Mirehouse, HM George, SL Hancock, M James, RM Lewis, PJ Morgan, M Williams; Mri A Archer, D Ellis ac EA Sangster.
(Swyddfa APC, Parc Llanion, Doc Penfro: 10.00am - 1.20pm)
1. 
Ymddiheuriadau
     Derbyniwyd ymddiheuriadau am fethu â bod yn bresennol oddi wrth Mrs M Thomas a'r Cynghorwyr ML Evans, RR Evans, RN Hancock a WL Raymond. 
2.
Datgelu Buddiant
   Datgelodd Mr EA Sangster a'r Cynghorydd M Williams fuddiant yn Adroddiad 08/12 - Amrywiadau i daliadau parcio (gweler Cofnod 10 isod) ac ni chymerodd yr un o’r ddau ran yn y drafodaeth na'r pleidleisio ar hynny.
3.
Cyhoeddiadau'r Cadeirydd
(a)
Roedd y Cadeirydd wedi cael gwahoddiad gan PLANED i fynychu ymweliad a ariannwyd gan INTERREG i'r Ffindir i drafod twristiaeth gynaliadwy. Roedd yr ymweliad yn ystyried sut y gellid ymestyn y tymhorau twristiaeth.
(b)
Roedd Gweinidog yr Amgylchedd a Datblygu Cynaliadwy, Mr John Griffiths, wedi ymweld â'r Parc Cenedlaethol ar 1 Mawrth 2012. Cyfarfu’r Cadeirydd a'r Prif Weithredwr ag ef yn Oriel y Parc, Tyddewi a bu’n cerdded ar hyd Llwybr Cenedlaethol Arfordir Penfro, rhwng St Non a Phorthclais.  Trafodwyd materion yn ymwneud â mynediad, cadwraeth, cynllunio a gwaith yr Awdurdod.
(c)
Mynychodd y Cadeirydd, ynghyd â'r Prif Weithredwr, agoriad swyddogol Castell y Garn, lle cafodd cyfraniad cadarnhaol Swyddog Cadwraeth Adeiladau a swyddogion cynllunio’r Awdurdod ei gydnabod.
(d)          Daeth cynulleidfa dda i’r Cyngerdd Dathlu 60 i wrando ar Gôr Meibion ​​Penfro a’r Cylch a Band Catrodol y Gwarchodlu Cymreig yng Nghapel y Garsiwn, Doc Penfro.  Cododd y cyngerdd £2,000 yr un ar gyfer Ymddiriedolaeth Sunderland yn Noc Penfro ac Apêl Afghan y Band Catrodol.
(e)
Yn ddiweddar, roedd Awdurdod Porthladd Aberdaugleddau wedi cyhoeddi dadansoddiad a wnaed gan Brifysgol Caerdydd ac Ysgol Fusnes Caerdydd o’r gweithgarwch economaidd a ddibynnai ar Ddyfrffordd Aberdaugleddau.
(f)
Cyfeiriodd y Cadeirydd at y ffaith bod y Cynghorwyr RR Evans a WL Raymond yn ymddeol adeg yr etholiadau awdurdod lleol. Yn anffodus, ni allai’r un o’r ddau fod yn bresennol y diwrnod hwnnw, ond roedd yn dymuno cofnodi ei werthfawrogiad o'u cyfraniad i waith yr Awdurdod a dymuno’n dda iddynt ar eu hymddeoliad.
(g)
Gan fod y dyddiad ar gyfer yr etholiadau awdurdod lleol wedi ei gyhoeddi, atgoffwyd yr aelodau bod pob awdurdod lleol yn dechrau ar gyfnod "cyn-etholiad" a arweiniai at y diwrnod pleidleisio ar 3 Mai 2012. Ychwanegodd y Cyfreithiwr mai egwyddor y cyfnod cyn yr etholiad oedd nad oedd unrhyw ffafriaeth yn cael ei dangos tuag at bleidiau gwleidyddol neu ymgeiswyr unigol a bod dyletswydd ar yr Awdurdod i beidio â chyflwyno adroddiadau dadleuol i'w hystyried.  Cadarnhaodd mai dyna’r sefyllfa yn achos yr adroddiadau a oedd gerbron yr Aelodau y diwrnod hwnnw.
(h)
Dywedodd y Cadeirydd y byddai Mr John Roberts o Swyddfa Archwilio Cymru yn ymuno â'r cyfarfod i gyflwyno Adroddiad Gwella Blynyddol Swyddfa Archwilio Cymru i'r Aelodau.
4.
Cofnodion
    Cafodd cofnodion y cyfarfod a gynhaliwyd ar 1 Chwefror 2012 eu cyflwyno i'w cadarnhau a'u llofnodi.
    PENDERFYNWYD bod cofnodion y cyfarfod a gynhaliwyd ar 1 Chwefror yn cael eu cadarnhau a’u llofnodi.
5.
Y Pwyllgor Rheoli Datblygu - Adroddiadau am Gyfarfodydd
   PENDERFYNWYD bod yr adroddiadau am gyfarfodydd y Pwyllgor Rheoli Datblygu a gynhaliwyd ar 14 Rhagfyr, 2011, 25 Ionawr 2012 a 22 Chwefror, 2012 yn cael eu derbyn.
6.
Y Pwyllgor Adolygu Cadwraeth a Chynllunio - Adroddiad am Gyfarfod
  PENDERFYNWYD bod yr adroddiad am y cyfarfod o'r Pwyllgor Adolygu Cadwraeth a Chynllunio a gynhaliwyd ar 25 Ionawr 2012 yn cael ei fabwysiadu.
7.
Pwyllgor Adolygu Archwilio a Gwasanaethau Corfforaethol - Adroddiad am Gyfarfod
   PENDERFYNWYD bod yr adroddiad am y cyfarfod o'r Pwyllgor Adolygu Archwilio a Gwasanaethau Corfforaethol a gynhaliwyd ar 1 Chwefror 2012 yn cael ei fabwysiadu.
8.
Panel Asesu Grantiau SDF - Adroddiad am Gyfarfod
PENDERFYNWYD bod yr adroddiad am y cyfarfod o'r Panel Asesu Grantiau SDF, a gynhaliwyd ar 24 Chwefror 2012, yn cael ei dderbyn.
9.
Grŵp Gwelliant Parhaus - Adroddiad y Cyfarfod
PENDERFYNWYD bod yr adroddiad am y cyfarfod o’r Grŵp Gwelliant Parhaus, a gynhaliwyd ar 16 Tachwedd 2011, yn cael ei fabwysiadu.
[Datgelodd y Cynghorydd M Williams a Mr EA Sangster fuddiant yn yr eitem ganlynol ac ni chymerodd yr un o’r ddau ran yn y drafodaeth na’r pleidleisio ar hynny]
10.
Amrywiadau i daliadau parcio
Dywedwyd bod argymhelliad wedi dod i law oddi wrth y Pwyllgor Archwilio a Gwasanaethau Corfforaethol (gweler Cofnod 7) i amrywio taliadau parcio mewn tri o feysydd parcio'r Awdurdod.  Cafodd yr Aelodau fanylion y cynigion i:

ddiwygio taliadau parcio ceir ar draeth Pebbles Niwgwl;

atal y tâl parcio yn Solfach pan fyddai’r gwaith adnewyddu yn dechrau yn ddiweddarach yn y flwyddyn, a

pharhau i ganiatáu parcio am ddim yn Oriel y Parc, Tyddewi dros y gaeaf ond annog rhoddion
Hysbyswyd yr Aelodau hefyd fod trafodaethau wedi cael eu cynnal gyda Chyngor Sir Penfro a Chomisiynwyr Harbwr Saundersfoot ynghylch gweithio ar y cyd ar nifer o feysydd parcio a allai sicrhau arbedion eithaf sylweddol. Roedd Cyngor Cymuned Solfach hefyd wedi mynegi diddordeb mewn ysgwyddo’r cyfrifoldeb am reoli Maes Parcio Solfach. Felly roedd y swyddogion am gael caniatâd i barhau â'r trafodaethau hyn gyda golwg ar weithredu unrhyw gytundeb a wneir yn 2013.

PENDERFYNWYD:
a)
y dylid diwygio’r tâl am barcio ar draeth Pebbles yn Niwgwl i £1 am awr a £3 am dros awr;
b) 
y dylid peidio â chodi tâl am barcio yn Solfach yn yr Hydref tra byddai’r gwaith adnewyddu’n cael ei wneud;
c)
y dylid parhau i fedru parcio am ddim ym Maes Parcio Oriel y Parc, gan ofyn am roddion yn unig, rhwng 1 Tachwedd a 31 Ionawr, a
d)
awdurdodi’r swyddogion i barhau â’r trafodaethau gyda Chyngor Sir Penfro, Comisiynwyr Harbwr Saundersfoot a Chyngor Cymuned Solfach ynghylch rheoli meysydd parcio, ac adrodd yn ôl i'r Aelodau maes o law.

11.
Y Cynllun Cydraddoldeb
Soniwyd fod Deddf Cydraddoldeb 2010, a oedd wedi disodli 116 o statudau cydraddoldeb gwahanol a chreu un statud hollgynhwysol, yn ei gwneud yn ofynnol bod awdurdodau lleol yn creu Cynllun Cydraddoldeb erbyn 31 Mawrth 2012. Roedd cynllun wedi ei lunio ar gyfer yr Awdurdod ac wedi'i atodi i'r Aelodau ei ystyried.  O gymharu ag awdurdodau lleol, roedd pwerau, adnoddau a gwasanaethau Awdurdodau'r Parciau Cenedlaethol yn gyfyngedig o ran gwneud cyfraniadau mawr i leihau gwahaniaethu.  Fodd bynnag, roedd y Cynllun yn nodi sawl maes lle gellir gwneud cyfraniadau bach, ond dilys.
 
Croesawodd yr Aelodau'r Cynllun, gan gadarnhau'r angen am ymwreiddio cydraddoldeb mewn cymdeithas, yn ogystal ag yng ngwaith yr Awdurdod. 
PENDERFYNWYD mabwysiadu’r Cynllun Cydraddoldeb Strategol.
12.
Y Strategaeth Gorfforaethol
Gwahoddwyd yr aelodau i gymeradwyo Strategaeth Gorfforaethol yr Awdurdod 2012-14 a oedd wedi ei diwygio a'i diweddaru i adlewyrchu perfformiad 2011 a'r canlyniadau yr oedd yn gobeithio ei gyflawni yn 2012/13. Dywedwyd y byddai'r Strategaeth yn sail i Gynllun Gwella'r Awdurdod fel sy'n ofynnol o dan y Mesur Llywodraeth Leol.
Esboniodd y Swyddogion nifer o ymholiadau a godwyd gan yr Aelodau ynghylch yr amryfal ganlyniadau, yn enwedig Canlyniad 6, lle y cwestiynwyd y targed ar gyfer nifer y cyfranogwyr 'anodd eu cyrraedd' sy'n cymryd rhan mewn digwyddiadau a gweithgareddau; roeddynt o’r farn fod y targed wedi ei osod yn rhy isel ac y gellid ei godi. Dywedodd y Rheolwr Perfformiad a Busnes y gellid, o bosibl, cyrraedd ffigur o 5,000, a chytunwyd bod y targed yn cael ei gynyddu i 5,000.

PENDERFYNWYD cymeradwyo Strategaeth Gorfforaethol 2012-14, yn amodol ar gynyddu nifer y cyfranogwyr anodd eu cyrraedd, y cyfeirir atynt yng Nghanlyniad 6, i 5,000 erbyn 2013/14.
[Cyflwynodd y Cynghorydd JS Allen-Mirehouse ei ymddiheuriadau a gadawodd y cyfarfod ar yr adeg hon.]
13.
Strategaeth Pobl 2012-15
Dywedodd y Rheolwr Personél fod y Strategaeth Pobl yn cynnwys amcanion a oedd yn cyfuno materion 'staffio' ag amcanion corfforaethol. Er y byddai rhai o'r amcanion yn cael eu gwneud gan staff personél, roedd y strategaeth yn fwy na chynllun gwasanaethau personél: ei nod oedd datblygu'r sefydliad i gwrdd â'r heriau a chyflawni’r agenda gwella.  Mae'r Strategaeth yn nodi pum amcan allweddol a chynllun gweithredu i gyflawni’r amcanion hynny.   Yn y cyfarfod, dywedodd y Rheolwr Personél nad oedd unrhyw bwyntiau pwysig wedi cael eu codi yn y Fforwm Gweithwyr pan ystyriwyd y Strategaeth yr wythnos flaenorol.
Croesawodd yr Aelodau'r Strategaeth, ond roeddynt yn pryderu am rai o'r materion a restrwyd o dan wendidau a bygythiadau yn y dadansoddiad SWOT.  Atebodd y swyddogion fod rhai o'r materion a grybwyllwyd y tu allan i reolaeth yr Awdurdod; fodd bynnag, sicrhawyd yr Aelodau yr eir i’r afael â’r materion sy'n weddill lle bo hynny’n bosibl.
PENDERFYNWYD mabwysiadu Strategaeth Pobl 2012-15.
14.
Cynllun Rheoli’r Parc Cenedlaethol - Adroddiad Newidiadau Interim
Yn ei adroddiad roedd y Swyddog Polisi Cadwraeth yn crynhoi hynt Cynllun Rheoli'r Parc Cenedlaethol 2009-13 a’r newidiadau iddo, gan gynnwys diweddariadau i’r wybodaeth am 'gyflwr y Parc'.  Fel papur cefndir y bwriadwyd y ddogfen, a fyddai'n dylanwadu ar ddatblygiad Cynllun Rheoli nesaf y Parc Cenedlaethol, am y cyfnod 2014-18.  Byddai hefyd yn gyd-destun i Gynllun Corfforaethol yr Awdurdod.  Soniwyd bod fersiwn gynnar o'r adroddiad wedi ei hystyried a'i chymeradwyo gan y Pwyllgor Adolygu Archwilio a Gwasanaethau Corfforaethol yn y cyfarfod a gynhaliwyd ar 26 Hydref 2011 (gweler Adroddiad 12/11), ond ers hynny bu nifer o ychwanegiadau a diweddariadau i'r adroddiad.   Yn y cyfarfod dywedodd y Swyddog hefyd bod llawer o newidiadau yn debygol dros y 12-18 mis nesaf o ganlyniad i’r ddeddfwriaeth newydd a ddisgwylir gan Lywodraeth Cymru.
Croesawodd yr Aelodau'r adroddiad, a oedd yn rhoi trosolwg o waith yr Awdurdod, a gofynnwyd nifer o gwestiynau am y manylion ynddo.  Cafwyd trafodaeth benodol am werth dulliau gwirfoddol o gymharu â dulliau statudol o reoli cadwraeth.  Atebodd y swyddogion fod gan y ddau ddull rôl i'w chwarae o ran rheoli’r adnoddau’r Parc.
PENDERFYNWYD cymeradwyo’r Adroddiad Newidiadau Interim fel papur cefndir a fyddai’n dylanwadu ar gyfeiriad Cynllun Rheoli nesaf y Parc Cenedlaethol ar gyfer 2014-18.
15.
Cynnal Cymru Fyw - Ymateb i’r Papur Gwyrdd
Roedd adroddiad y Swyddog Polisi Cadwraeth yn cynnwys ymateb arfaethedig i'r ymgynghoriad uchod gan Lywodraeth Cymru a oedd yn ceisio barn ar ddull newydd o reoli a rheoleiddio'r amgylchedd yng Nghymru. Byddai’r ymatebion i'r ymgynghoriad, a fyddai’n dod i ben ar 31 Mai 2012, yn llywio Bil arfaethedig Llywodraeth Cymru ynghylch yr Amgylchedd.
Cynnig canolog Llywodraeth Cymru yn Cynnal Cymru Fyw oedd symud i ddull ecosystem o reoleiddio a rheoli amgylcheddol.  Awgrymai hynny flaenoriaethu'r amryfal alwadau niferus ar adnoddau naturiol, a chymryd camau ar lefel leol a chenedlaethol i sicrhau uniondeb a chadernid yr amgylchedd fel sail i gymdeithas.  Yn unol â hynny, roedd yr ymgynghoriad yn ceisio barn ar gynnig ar gyfer cynllun rheoli adnoddau cenedlaethol ar gyfer Cymru, yn seiliedig ar gynlluniau rheoli adnoddau lleol.  Yr oedd yr ymgynghoriad hefyd yn cynnig bod y cyfundrefnau cydsynio yn symlach a bod adolygiad o rôl y dynodiadau cadwraeth natur ochr yn ochr â chymelliannau ac opsiynau rheoleiddiol.  Roedd ymateb arfaethedig i'r ymgynghoriad yn yr adroddiad.
Gwnaeth un o’r Aelodau nifer o bwyntiau yn ymwneud â'r angen am i’r ddeddfwriaeth ganlyniadol beidio â chael ei rhuthro drwodd, gan ganiatáu amser ar gyfer ymgysylltu’n effeithiol a dealltwriaeth gliriach, gan arwain at ddeddfwriaeth fwy effeithiol;  y gwerth o ddefnyddio arbenigedd a phrofiad Awdurdodau Parciau Cenedlaethol o ran cynlluniau rheoli tir, a hefyd i wneud defnydd o systemau ac arbenigedd presennol fel blociau adeiladu i greu'r fframwaith rheoleiddio a rheoli newydd.
PENDERFYNWYD mabwysiadu’r ymateb i ymgynghoriad Llywodraeth Cymru ‘Cynnal Cymru Fyw’ fel y nodir yn yr adroddiad, yn amodol ar ychwanegu'r sylwadau uchod.
16.
Cynllunio ar gyfer Cynaliadwyedd - ymgynghoriad gan Lywodraeth Cymru
Dywedodd Cyfarwyddwr Cyfeiriad a Chynllunio’r Parc fod Llywodraeth Cymru yn ymgynghori ar newidiadau i bolisi cynllunio i gryfhau ac egluro'r rhagdybiaeth o blaid datblygu cynaliadwy o fewn y system gynllunio. Y dyddiad cau ar gyfer ymatebion oedd dydd Gwener 25 Mai 2012 ac felly cynigiwyd bod ymateb yr Awdurdod yn cael ei ystyried yn y cyfarfod o'r Pwyllgor Rheoli Datblygu a oedd i'w gynnal ar 16 Mai 2012.
PENDERFYNWYD fod y Pwyllgor Rheoli Datblygu yn cael ei awdurdodi i gytuno ar ymateb yr Awdurdod i Ymgynghoriad Llywodraeth Cymru, Cynllunio ar gyfer Cynaliadwyedd - a bod rhagdybiaeth o blaid datblygu cynaliadwy.
17.
Gwerthu Tir sy’n eiddo i’r Parc Cenedlaethol yn Blockett Farm, Aber-bach
     Dywedodd y Swyddog Stadau bod yr Awdurdod wedi prynu’r tir uchod yn 2002 am swm tybiannol er mwyn ymgymryd â phrosiect tirweddu. Roedd y gwaith wedi cael ei wneud erbyn hyn, ac roedd y swyddogion o'r farn nad oedd angen y tir bellach ac roeddynt wedi cynnig ei werthu yn unol â’r Polisi Rheoli Asedau a fabwysiadwyd gan yr Awdurdod.  Gwahoddwyd tendrau dan sêl gan bartïon â diddordeb, ac ar ôl ystyried y cynigion a ddaeth i law, roedd y Swyddogion wedi cytuno dros dro ar delerau i werthu’r tir i'r cynigydd uchaf.   Byddai'r telerau gwerthu yn cynnwys cyflwyno cyfamod cyfyngol ychwanegol ar yr eiddo yn rhwystro’r prynwr rhag codi unrhyw strwythurau newydd ar y tir.
PENDERFYNWYD awdurdodi gwerthu’r tir yn Blockett Farm, Aber-bach ar y telerau a amlinellir yn adroddiad y Swyddog Ystadau.
18.
Cynnal a Chadw Hawliau Tramwy Cyhoeddus: Awdurdod i Fynd ar Dir
     Dywedwyd bod yr Awdurdod, ers 1997, wedi cael Cytundeb Dirprwyo ar gyfer Hawliau Tramwy Cyhoeddus gydag Awdurdod Priffyrdd Cyngor Sir Penfro, a oedd yn dirprwyo’r holl ddyletswyddau sy'n ymwneud â chynnal a chadw, gwella a gorfodi'r hawl i ddefnyddio a mwynhau’r hawliau tramwy cyhoeddus yn y Parc Cenedlaethol.
Roedd yr holl hawliau tramwy cyhoeddus yn croesi tir a oedd yn eiddo preifat, ac felly roedd angen i staff gael mynediad dros dir a oedd yn eiddo preifat yn rheolaidd er mwyn gwneud gwaith cynnal a chadw arferol. Fel arfer, mae gan y timau o wardeiniaid ddealltwriaeth gyda'u tirfeddianwyr lleol i fynd ar dir i wneud gwaith cynnal a chadw arferol, a lle’r oedd angen mynd ar dir i wneud gwaith gwella ychwanegol, byddai’r tirfeddianwyr, yn aml iawn, yn cael eu hysbysu ymlaen llaw.  Roedd cydweithrediad y tirfeddianwyr a’r deiliaid tir o ran rheoli’r hawliau tramwy cyhoeddus hyn yn cael ei werthfawrogi’n fawr.  Fodd bynnag, soniwyd efallai y byddai angen mwy o rybudd ffurfiol i gael mynediad a chymryd camau gorfodi yn y dyfodol wrth i’r Awdurdod geisio adfer mwy o hawliau tramwy cyhoeddus nad oedd yn agored ar hyn o bryd.
     Felly roedd angen awdurdod ar gyfer y Prif Weithredwr fel y gallai awdurdodi aelodau unigol priodol o staff, fel Parcmyn, Wardeiniaid a Swyddogion Hawliau Tramwy Cyhoeddus, i arfer y pwerau mynediad ar dir o dan Adrannau 289 a 291 o Ddeddf Priffyrdd 1990 er mwyn ymgymryd â'r gwaith o gynnal a chadw a gwella hawliau tramwy cyhoeddus a chael gwared ar rwystrau ar hawliau tramwy cyhoeddus ar ran yr Awdurdod.
     Roedd rhai Aelodau’n pryderu bod y fath fesur llym yn cael ei ystyried.  Rhoddodd y Cyfreithiwr sicrwydd fod hwn yn bŵer wrth gefn a fyddai ond yn cael ei ddefnyddio pe byddai tirfeddiannwr yn rhwystredig.
Mynegodd Aelodau eraill bryder am y ffaith nad oedd yr Awdurdod wedi cael unrhyw gyllid o dan y cytundeb dirprwyo, a gofynnwyd a oedd y ddau Awdurdod Parc Cenedlaethol arall mewn sefyllfa debyg.  Atebodd y swyddogion fod Eryri wedi trefnu cytundeb peilot yn ddiweddar gyda Chyngor Sir Conwy, a oedd yn cynnwys cyfraniad ariannol.   Ym Mharc Bannau Brycheiniog roedd chwe chytundeb dirprwyo gydag amryfal Gynghorau Sir, ac roedd dau o’r rheini’n cynnwys cyfraniad ariannol.  Aeth y swyddogion ymlaen i ddweud bod adolygiad o gytundeb dirprwyo’r Awdurdod gyda Chyngor Sir Penfro wedi bod ar y gweill ers peth amser.
PENDERFYNWYD rhoi awdurdod i'r Prif Weithredwr (Swyddog y Parc Cenedlaethol) i awdurdodi aelodau unigol priodol o staff i fynd ar dir at ddibenion cynnal a chadw hawliau tramwy cyhoeddus, gwelliannau a gorfodi yn unol â'r swyddogaethau, y pwerau a’r dyletswyddau a ddirprwywyd i'r Awdurdod yn y Cytundeb Dirprwyo gyda Chyngor Sir Penfro ar gyfer Hawliau Tramwy Cyhoeddus dyddiedig 5 Mehefin 1997.
(Pleidleisiodd Mrs G Hayward, Mr D Ellis a'r Cynghorwyr PJ Morgan ac M Williams yn erbyn y penderfyniad uchod.)
19.
Calendr o Gyfarfodydd 2012/13
     Ynghlwm wrth adroddiad y Rheolwr Gwasanaethau Gweinyddol a Democrataidd roedd Calendr o Gyfarfodydd yr Awdurdod ar gyfer 2012/13.
PENDERFYNWYD cymeradwyo’r Calendr o Gyfarfodydd gyfer 2012/13.
20.
Datganiad Llywodraethu Blynyddol gyfer 2011/12
     Dywedwyd fod y Datganiad Llywodraethu Blynyddol yn gyfrwng i ddangos llwyddiant yr Awdurdod o ran cyflawni gwelliant parhaus mewn perfformiad, gan enwi systemau rheoli a phrosesau a thynnu sylw at faterion llywodraethu arwyddocaol i fynd i’r afael â hwy.
Roedd yr Awdurdod yn gyfrifol am gynnal adolygiad blynyddol o effeithiolrwydd ei fframwaith llywodraethu sy'n seiliedig ar chwe egwyddor ei God Llywodraethu Corfforaethol, ac roedd y ddogfen gerbron yr Aelodau yn nodi'r camau a gymerwyd gan yr Awdurdod mewn ymdrech i gwrdd â'r egwyddorion hynny. O ganlyniad i'r adolygiad, roedd pum mater llywodraethu wedi cael eu nodi ac roedd y Datganiad yn nodi sut y byddai'r Awdurdod yn mynd i'r afael â’r rheini yn y flwyddyn sydd i ddod.
PENDERFYNWYD cymeradwyo’r Datganiad Llywodraethu Blynyddol ar gyfer 2011/12.
21.
Llywodraethu’r Gronfa Datblygu Cynaliadwy 
     Dywedwyd bod y modd yr oedd yr Awdurdod yn derbyn arian grant y Gronfa Datblygu Cynaliadwy gan Lywodraeth Cymru wedi newid.  Erbyn hyn byddai’r arian yn cael ei roi yng ngrant refeniw yr Awdurdod, ac felly roedd gan Awdurdod y Parc Cenedlaethol gyfrifoldeb ac atebolrwydd am y gwariant.  O ystyried y newid hwn, cyflwynodd Gweinyddwr y Gronfa Datblygu Cynaliadwy ddewisiadau ar gyfer gweinyddu’r Gronfa yn y dyfodol ac argymhellodd fod aelodaeth Panel Asesu’r Gronfa Datblygu Cynaliadwy a'r cylch gorchwyl yn cael eu diwygio i fynd i'r afael â'r gofynion llywodraethu newydd.   Dywedwyd hefyd bod cyfran o brif grant y Gronfa Datblygu Cynaliadwy yn cefnogi cynllun grant bach, y Grant Bach Gwyrdd, ac roedd yr adroddiad yn argymell bod y gweithdrefnau presennol yn cael eu newid er mwyn rhoi i'r Awdurdod y gallu i gymryd cyfrifoldeb terfynol am y modd y dyrennir y grant bach.

     Ar gais yr Aelodau eglurwyd bod £200,000 o arian Grant y Gronfa Datblygu Cynaliadwy wedi’i glustnodi ar gyfer prosiectau ym mlynyddoedd ariannol 2012-13 a 2013-14. Ni fyddai’r arian ar gyfer hysbysebu'r Gronfa Datblygu Cynaliadwy, hyfforddi a gwaith gweinyddol arall yn cael eu cymryd allan o'r dyraniad hwn ar gyfer prosiectau.
PENDERFYNWYD:
a)
bod y cyfrifoldeb am wneud y penderfyniad i ddyfarnu arian y Gronfa Datblygu Cynaliadwy yn cael ei ddirprwyo i Bwyllgor y Gronfa Datblygu Cynaliadwy (Opsiwn 2) lle byddai chwech nad ydynt yn aelodau o’r Awdurdod yn eistedd ar y Pwyllgor mewn rôl ymgynghorol, ond gyda'r penderfyniadau’n cael eu gwneud gan y chwech Aelod o’r Awdurdod;
b) 
bod y diwygiadau perthnasol yn cael eu gwneud i Gylch Gorchwyl Panel Asesu’r Gronfa Datblygu Cynaliadwy i adlewyrchu'r newidiadau uchod, ac
c)
cymeradwyo’r newidiadau i'r modd y caiff y ceisiadau am y Grant Bach Gwyrdd eu hasesu a’u penderfynu fel y nodir yn yr adroddiad.
22.
Cyflwyno Adroddiad Gwella Blynyddol, Swyddfa Archwilio Cymru
     Estynnodd y Cadeirydd groeso i Mr John Roberts o Swyddfa Archwilio Cymru i'r cyfarfod, a gwahoddwyd ef i gyflwyno’r Adroddiad Gwella Blynyddol i'r Awdurdod.
Roedd Mr Roberts o’r farn bod yr Awdurdod, ar y cyfan, wedi gwneud cynnydd sylweddol mewn nifer o feysydd allweddol, ac wedi parhau i ddatblygu ei ddull o fesur ac adrodd ar ei berfformiad. Yn benodol dywedodd fod yr Awdurdod wedi gwneud cynnydd sylweddol yn ei drefniadau ar gyfer sicrhau gwelliant mewn meysydd allweddol.  Yr oedd hefyd yn gwella'r ffordd yr oedd yn helpu pobl i fwynhau a deall y Parc, er y gallai fod - yn ei farn ef - opsiynau i wneud defnydd mwy effeithiol o Oriel y Parc. Roedd yno hefyd duedd gyffredinol neu welliant yn y modd yr oedd yr Awdurdod yn gofalu am y Parc, er gwaethaf anawsterau mewn rhai agweddau a oedd y tu hwnt i'w reolaeth. Ychwanegodd fod dull yr Awdurdod tuag at werthuso ac adrodd ar ei berfformiad ac ar ei drefniadau ar gyfer sicrhau gwelliant yn parhau i aeddfedu, er bod yna risg o danbrisio’r gwerth o wneud cymariaethau.  Fodd bynnag, cydnabu mai’r rheswm am y sylw diwethaf, yn ôl pob tebyg, oedd bod yr Awdurdod wedi cyhoeddi ei adroddiad yn rhy gynnar yn y flwyddyn i gynnwys cymariaethau ac awgrymodd y byddai angen i hyn gael ei ystyried yn y dyfodol.  Aeth ymlaen i ddweud nad oedd yr adroddiad yn gwneud unrhyw argymhellion statudol, dim ond pedwar cynnig ar gyfer gwella, a gobeithiai y byddai'r rhain yn cael eu datblygu.   I gloi, diolchodd Mr Roberts i bawb a oedd wedi bod yn ymwneud ag ef yn ystod y broses am eu cymorth.
     Nododd un Aelod ei bod yn bwysig, o fewn y cylch cynllunio, bod gan Barc Cenedlaethol ganlyniad a oedd yn canolbwyntio ar ansawdd yn hytrach na dim ond sicrhau bod ceisiadau’n cael eu penderfynu mewn modd amserol.  Atebodd Mr Roberts y byddai'n rhaid i'r Awdurdod lunio targed y gellid ei fesur yn hawdd; fodd bynnag, pe byddai’r cyfryw fesur ansawdd yn  effeithio ar y cyflymder o benderfynu ar y ceisiadau, yna byddai'n rhaid i'r Awdurdod gyfiawnhau ei resymau dros roi mwy o bwyslais ar ansawdd.  
PENDERFYNWYD fod yr Awdurdod yn derbyn yr Adroddiad Gwella Blynyddol.
23. 
Cynllun Datblygu Lleol Cyngor Sir Penfro: Ymgynghori ynghylch Newidiadau â Ffocws 
Dywedwyd bod Cyngor Sir Penfro wedi cyhoeddi Newidiadau â Ffocws i’w Gynllun Datblygu Lleol a oedd i'w gyflwyno i Lywodraeth Cymru ar 19 Mawrth 2012. Diben y Newidiadau â Ffocws oedd diweddaru a diwygio'r Cynllun a chymryd i ystyriaeth sylwadau a wnaed yn y camau ymgynghori Adneuo a Safleoedd Amgen.
     Roedd y swyddogion yn y broses o edrych ar y ddogfen Newidiadau â Ffocws i asesu a allai unrhyw rai ohonynt effeithio ar y Parc Cenedlaethol, ac roedd yr adroddiad yn gofyn i'r Prif Weithredwr, mewn ymgynghoriad â Chadeirydd ac Is-gadeirydd yr Awdurdod, gael caniatâd i gyflwyno sylwadau, pe byddai angen, ar y ddogfen Newidiadau â Ffocws.
PENDERFYNWYD fod y Prif Weithredwr, mewn ymgynghoriad â’r Cadeirydd a’r Is-gadeirydd, yn cael ei awdurdodi i gyflwyno sylwadau, pe byddai angen, ar y Newidiadau â Ffocws i Gynllun Datblygu Lleol Cyngor Sir Penfro.
24. 
Daliadau Castell Caeriw 
     Cafodd yr aelodau ddiweddariad am y prosiect arfaethedig yng Nghastell Caeriw a fyddai'n cynnwys:

Cael gwared ar y cabanau a darparu cyfleusterau derbynfa/siop/ swyddfa/storfa/toiled newydd mewn hen storfa gweithwyr wedi’i ehangu yn yr ardd furiog, ynghyd â thirlunio caled a chyfleoedd deongliadol o fewn yr ardd furiog;

Ail-doi’r Neuadd Fach i ddarparu lle amlbwrpas dan do;

Rhoi wyneb newydd ar y maes parcio presennol a’i ehangu.
     Dywedodd y Pennaeth Darganfod fod y prosiect yn gymhleth, a bod iddo risgiau, a phroblemau’n ymwneud ag ariannu, perchenogaeth, caniatâd, cynnwys y gymuned, contractwyr ac archaeoleg a bod y rheini’n yn cael eu disgrifio yn yr adroddiad.  
Erbyn dechrau mis Ebrill 2012, gobeithir y byddai’r caniatadau a’r cytundebau angenrheidiol wedi eu trefnu ac y gallai'r cytundeb ariannu gael ei gwblhau, y gellid trefnu prydles ac y gellid dyfarnu’r contract adeiladu ar gyfer to’r Neuadd Fach. Y bwriad oedd y byddai'r elfen hon o'r gwaith yn cael ei chwblhau yn ystod haf 2012, gyda'r gwaith yn yr ardd furiog yn cael ei wneud yn ystod hydref / gaeaf 2012.   Pan fyddai’r gwaith ar yr ardd furiog wedi’i orffen, byddai'r cabanau symudol yn cael eu symud a'u gwerthu, a byddai’r contract ar gyfer ail-wynebu’r maes parcio yn cael ei osod. Y gobaith oedd y byddai'r holl waith wedi’i orffen erbyn dechrau tymor 2013.
Ychwanegodd y Swyddog Ystadau fod safle Caeriw yn eiddo i Ystâd Caeriw ac yn cael ei gynnal a’i gadw gan yr Awdurdod o dan dair prydles wahanol. Ystyriwyd trefnu un brydles gynhwysfawr ar gyfer daliad yr Awdurdod, ond nid oedd yr Ystâd yn fodlon ar hynny. Yn hytrach, roedd wedi cytuno rhoi prydles arall ar gyfer gweddill y daliadau am gyfnod a oedd, i bob pwrpas, yn dod i ben yr un pryd â phrif brydles y castell, ac a oedd yn ddigon hir i sicrhau cyllid allanol.
Dywedwyd yn y cyfarfod y cafwyd caniatâd ysgrifenedig gan y Landlord ar gyfer y gwaith sydd i'w wneud, ac y byddai'r caniatâd cynllunio a’r caniatâd heneb restredig yn cael eu hystyried gan y Pwyllgor Rheoli Datblygu cyn bo hir. Byddai cyfarfod yn cael ei gynnal gyda'r Cyngor Cymuned ym mis Ebrill.
Gofynnodd yr Aelodau am statws archeolegol yr ardd furiog ac fe'u hysbyswyd bod llawer o waith wedi’i wneud ar y rhan hon o'r safle sawl blwyddyn yn ôl pan gafodd y gwaith ei gynllunio cyntaf ac roedd bellach yn ddi-haint.  Roeddynt hefyd yn gobeithio bod y swyddogion yn ddarbodus o ran costau, a dywedodd y Pennaeth Darganfod bod mesurau diogelu wedi cael eu cynnwys. Byddai rhan ddrutaf y prosiect yn cael ei gwneud gyntaf a gallai'r elfennau sy'n weddill gael eu teilwra yn unol â hynny.
PENDERFYNWYD fod y prosiect yn symud ymlaen yn unol â’r hyn a nodir yn yr adroddiad a bod dogfennau ar gyfer y brydles newydd yn cael eu hawdurdodi, hefyd fel y nodir yn yr adroddiad.
25.
Cydamcanu - Cydymdrechu. Ymgynghoriad gan Lywodraeth Cymru
     Dywedwyd fod Llywodraeth Cymru yn ymgynghori ar ganllawiau statudol newydd a fwriadwyd i integreiddio cynllunio gwasanaethau lleol, symleiddio gweithio mewn partneriaeth a chryfhau swyddogaeth strategol ac atebolrwydd y byrddau gwasanaethau lleol.  Hyd yma, nid oedd Awdurdod y Parc Cenedlaethol yn aelod o Fwrdd Gwasanaethau Lleol Sir Benfro, felly roedd yr ymgynghoriad yn gyfle i wneud achos y dylai'r canllawiau sicrhau bod sefydliadau megis Awdurdodau Parciau Cenedlaethol yn cael eu cynrychioli.  Roedd ymateb drafft i'r ymgynghoriad wedi ei atodi i'r adroddiad.
PENDERFYNWYD cytuno ar ymateb yr Awdurdod i Ymgynghoriad Llywodraeth Cymru ‘Cydamcanu - Cydymdrechu’.
[Ymddiheurodd Ms C Gwyther, a gadawodd y cyfarfod ar yr adeg hon.]
26.
Etholiadau’r Cynghorau Sir
Dywedodd y Cyfreithiwr fod yr holl Gynghorwyr Sir yn peidio â bod yn aelodau o awdurdod lleol ar y 5ed diwrnod ar ôl etholiad.  Roedd hynny’n golygu y byddai unrhyw gyfarfodydd a gynhelir ar ôl y dyddiad hwnnw gan gyrff megis Awdurdodau Parciau Cenedlaethol yn annilys hyd nes byddai’r Cyngor Sir wedi gwneud penodiadau newydd.  Fodd bynnag, roedd darpariaeth wedi’i gwneud trwy ddeddfwriaeth a oedd yn golygu bod aelodau'r Cyngor Sir yn parhau i fod yn Aelodau o Awdurdodau Parciau Cenedlaethol am dri mis ar ôl dyddiad yr etholiad, neu hyd nes byddai’r Cyngor Sir wedi gwneud penodiadau newydd.
     O ganlyniad, byddai’r aelodaeth bresennol yn gymwys i fynychu cyfarfodydd yr Awdurdod a oedd wedi eu trefnu ym mis Mai.
    Aeth y Cadeirydd ymlaen i ddiolch i'r holl Aelodau am eu cefnogaeth yn ystod ei gyfnod yn y swydd a dymunodd bob lwc i'r Aelodau hynny a oedd yn sefyll yn yr etholiad a oedd ar y gorwel.
     NODWYD.
27.
Gwasanaethau Cyfreithiol
     Dywedodd y Prif Weithredwr y byddai Cyfreithiwr yr Awdurdod yn ymddeol yn y dyfodol agos ac roedd opsiynau’n cael eu hystyried ar gyfer sicrhau parhad Gwasanaethau Cyfreithiol yr Awdurdod.  Nodwyd bod y ddau Awdurdod Parc Cenedlaethol yng Nghymru (Awdurdodau Parciau Cenedlaethol) yn cyflogi un neu ragor o Gyfreithwyr, a bod llawer o Awdurdodau Parciau Cenedlaethol Lloegr yn prynu’r gwasanaeth i mewn, er bod manteision ac anfanteision i’r ddau opsiwn.
    Fodd bynnag, y dewis cyntaf dan ystyriaeth oedd gweithio ar y cyd ac roedd partneriaid addas wedi eu henwi - Awdurdodau Parciau Cenedlaethol Bannau Brycheiniog ac Eryri, Cyngor Sir Penfro (CSP) (er bod peth pryder o ystyried nifer yr Aelodau CSP y gallai fod yna wrthdaro pe byddai angen cyngor gan swyddogion CSP) a Phartneriaeth Gyfreithiol De-orllewin Cymru.  Barnwyd y gellid rhannu gwaith y Gwasanaethau Cyfreithiol yn dair rhan benodol: cyngor cyfreithiol ar gyfer y swyddogaeth gynllunio, llywodraethu corfforaethol a chyngor cyfreithiol ad hoc ee eiddo a hawliau tramwy. Felly, ar wahân, ni ddylai unrhyw un maes gostio mwy na £25,000 ac felly gellid ymdrin â hwy gan Swyddogion dan bwerau dirprwyedig. Gofynnwyd i'r aelodau a oeddynt yn fodlon ar y dull a oedd yn cael ei gynnig.
Awgrymodd yr Aelodau opsiynau eraill, fel uno'r gwasanaethau cyfreithiol a swyddogaethau swyddog monitro, neu dîm gwasanaethau cyfreithiol cyfun ar gyfer y tri Awdurdod Parc Cenedlaethol yng Nghymru.  Dywedwyd wrthynt fod pob opsiwn yn cael ei ystyried ac y byddai unrhyw gytundeb am gyfnod prawf o 12 mis yn y lle cyntaf.  Ar ôl hynny gallai'r trefniadau gael eu hadolygu.
     NODWYD.
28.
Seminar Aelodau Cymru 

Rhoddodd y Prif Weithredwr ddiweddariad i'r Aelodau ynghylch lleoliad y seminar uchod a’r trefniadau llety a oedd wedi’u gwneud ar ei chyfer a fyddai'n cael ei chynnal ar 8 a 9 Hydref 2012. Thema debygol y seminar fyddai Effaith Gadarnhaol Cynllunio ar y Parc Cenedlaethol.
     NODWYD.

